ПРЕДЛОГ З А К О Н

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА РЕПРОДУКТИВЕН МАТЕРИЈАЛ ОД ШУМСКИ ВИДОВИ ДРВЈА

Член 1

Во Законот за репродуктивен материјал од шумски видови дрвја („Службен весник на Република Македонија“ брoj 55/07, 148/11 и 39/16), во член 29 по ставот (8) се додаваат три нови става (9), (10) и (11) кои гласат:

„(9) Промет на репродуктивен материјал од шумски видови дрвја, може да вршат правни лица основани и регистрирани за промет на репродуктивен материјал од шумски видови дрвја во држави од Европскиот економски простор во согласност со прописите за право на основање и слобода на движење на стоки и услуги, доколку ги исполнуваат условите за вршење на промет на репродуктивен материјал од шумски видови дрвја. 

(10) Правното лице од став (9) на овој член, пред да започне да врши промет на репродуктивен материјал од шумски видови дрвја, до Министерството за земјоделство, шумарство и водостопанство доставува известување за започнување со вршење на промет, кое содржи податоци за правното лице, седиште, доказ за регистрирана дејност, даночен број, раководно лице и достави доказ за било каква промена на дадените податоци во рок од осум дена од денот на промената.

(11) Правното лице од став (9) на овој член, се запишува во Регистарот на производители и трговци на репродуктивен материјал од шумски видови дрвја, кој се води во Министерството за земјоделство, шумарство и водостопанство, врз основа на известувањето од став (10) на овој член.“. 

Член 2
Во член 43  ставот (3) се менува и гласи:

„(3) Членовите 11 и 29 ставови (9), (10) и (11) од овој закон, ќе отпочнат да се применуваат од денот на пристапувањето на Република Северна Македонија во Европската Унија.“.  

Член 3
Овој закон влегува во сила осмиот ден од денот на објавувањето во „Службен весник на Република Северна Македонија“.

ОБРАЗЛОЖЕНИЕ НА ПРЕДЛОГОТ НА ЗАКОН
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ - ЗАКОНОТ 

Со член 1 се врши усогласување со член 16 ставови 1 и 2 од Директивата за услуги и со член 14 од Законот за услуги, односно членот 29 се дополнува со три нови става (9), (10) и (11) со цел да се овозможи на правни лица од државите членки на Европскиот економски простор да вршат промет на репродуктивен материјал од шумски и декоративни видови дрвја на територијата на Република Северна Македонија. Одредбата ќе се применува со полноправно членство на Република Северна Македонија во Европската унија  
Со член 2 се уредува дека одредбите од членовите 11 и 29 ставови (9), (10) и (11) ќе се применуваат со полноправно членство на Република Северна Македонија во Европската унија.

Со член 3 од Предлог - законот се уредува влегувањето во сила на овој  закон.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените одредби се меѓусебно поврзани и постои нивна поврзаност со одредбите од Законот и како такви прават правна целина и се применливи.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Усогласување со Законот за услуги, со што ќе се допринесе кон исполнувањето на обврските од Поглавјето 3 од НПАА.

ОДРЕДБИ ОД ЗАКОНОТ

ШТО СЕ ИЗМЕНУВААТ И ДОПОЛНУВААТ

Член 29

(1) Со промет на репродуктивен материјал можат да се занимаваат производители од членот 15 на овој закон и други правни лица регистрирани за промет во Регистарот на производители и трговци од членот 15 на овој закон.

(2) Правното лице може да биде регистрирано за промет во Регистарот на производители и трговци по претходно доставено барање до Министерството за земјоделство, шумарство и водостопанство, ако ги исполнува следниве услови:

- има вработено најмалку едно лице со завршен шумарски факултет - шумарска насока и

- располага со соодветен простор и опрема за сместување и чување на репродуктивниот материјал.

(3) Кон барањето од ставот (2) на овој член правното лице поднесува:

- диплома/уверение за вработеното лице за завршен шумарски факултет- шумарска насока,

- договор за закуп на земјиштето, доколку истото не е во сопственост на правното лице,

- изјава дека располага со соодветен простор и опрема за сместување и чување на репродуктивниот материјал,

- потврда за платен надоместок за барањето за запишување во Регистарот на производители и трговци на репродуктивен материјал од шумски видови дрвја,

- документ дека е регистриран во трговскиот регистар при Централниот регистар на Република Македонија за промет на репродуктивен материјал од шумски видови дрвја,

- имотен лист за земјиштето на кое ќе се сместува и чува репродуктивниот материјал од шумски видови дрвја од Агенцијата за катастар на недвижности на Република Македонија и

- М1/М2 образец за вработеното лице со завршен шумарски факултет- шумарска насока од Агенцијата за вработување на Република Македонија.

(4) Доказите за исполнување на условите од ставот (3) алинеи 5, 6 и 7 на овој член ги прибавува овластеното службено лице од органот на државната управа надлежен за вршење на работите од областа на шумарството што ја води постапката за издавање на решение за запишување во Регистарот на производители и трговци на репродуктивен материјал од шумски видови дрвја, кое е должно во рок од три дена од приемот на барањето да ги побара доказите од надлежниот јавен орган.

(5) Овластеното службено лице од надлежниот јавен орган е должно бараните докази од ставот (3) алинеи 5, 6 и 7 на овој член да ги достави во рок од три дена од денот на приемот на барањето.

(6) Министерството за земјоделство, шумарство и водостопанство на трговецот му издава решение за запишување во Регистарот на производители и трговци на репродуктивен материјал од шумски видови дрвја, доколку ги исполнува условите, односно му издава решение за одбивање на барањето, доколку не ги исполнува условите од ставот (2) на овој член, во рок од 30 дена од денот на поднесување на барањето.

(7) Против решението од ставот (6) на овој член може да се поднесе жалба во рок од 15 дена од денот на приемот на решението до Државната комисија за одлучување во управна постапка и постапка од работен однос во втор степен.

(8) Правното лице од ставот (2) на овој член во текот на прометот на репродуктивниот материјал е должно да ги води деловните книги од членот 22 на овој закон и трајно да ги чува.

Член 43

(1) До денот на влегувањето во сила на поблиските прописи предвидени со овој закон, ќе се применуваат прописите што важеле до денот на влегувањето во сила на овој закон.

(2) Поблиските прописи предвидени во членот 3 ставови (2) и (4), членот 8 став (2), членот 9 став (6), членот 10 став (5), членот 12 став (3), членот 15 став (7), членот 18 став (4), членот 22 став (2), членот 24 став (2), членот 26 став (2) и членот 27 став (2) од овој закон, ќе се донесат во рок до две години од денот на влегувањето во сила на овој закон.

(3) Членот 11 од овој закон ќе започне да се применува од денот на приемот на Република Македонија во Европската унија.

